
DAVLAT TIBBIYOT TASHKILOTLARIDA 
BUXGALTERIYA HISOBINING USLUBIY 
MUAMMOLARI
Kuliboyev Azamat Shonazarovich
Toshkent davlat iqtisodiyot universiteti professori

Abstract. Accounting in public healthcare organizations reliably performs the function of verifying budget 
estimate execution and provides a stable information base for financial management. This article examines 
the methodological aspects of further developing this system to support more accurate assessment of the 
cost per unit of medical service at the level of the elements of the accounting method. The empirical basis of 
the study consists of annual financial reports of four public healthcare organizations for 2019–2025, covering 
more than two hundred signed reporting forms. The analysis was conducted in three stages: the representation 
of accounting elements in the reporting system was examined, compliance with three levels of regulatory 
requirements was compared, and the identified areas for further development were systematized according to 
their methodological significance and scope of application. The results show that, of the eight elements, one is 
fully developed and six demonstrate substantial potential for further improvement; the costing element offers 
opportunities for developing an appropriate documentary framework, while the average functionality of the 
elements amounted to 50 percent. The existing depreciation accounting system provides an important basis for 
more comprehensive measurement of the cost of medical services; incorporating depreciation into expenses 
would allow the full cost of services to be assessed more accurately within a range of 7.4–11.0 percent. The 
depreciation level across the assets examined ranges from 13.3 to 80.9 percent. The requirements of the 
first and second levels of regulatory regulation are fully implemented, while the third level provides additional 
opportunities for further developing accounting policies, document flow schedules and internal control 
procedures. The off-balance-sheet portion of inventories was, on average, 1.38 times greater than the portion 
recognized on the balance sheet, providing an additional information base for improving inventory accounting, 
analysis and management. A register comprising twelve areas for methodological improvement was developed, 
four of which are of priority importance and are relevant to all organizations examined. Nine of these areas can 
be implemented without introducing new primary documents by adding appropriate analytical dimensions or 
explanatory information to existing forms.

Keywords: budget accounting, public sector, public healthcare organizations, depreciation, elements of 
the accounting method, accounting policy, costing, regulatory framework.

Annotatsiya. Davlat tibbiyot tashkilotlarida buxgalteriya hisobi smeta ijrosini tasdiqlash vazifasini ishonchli 
bajarib, moliyaviy boshqaruvning barqaror axborot asosini shakllantirmoqda. Mazkur maqolada ushbu 
tizimning xizmat birligi qiymatini yanada aniq baholash imkoniyatlarini kengaytirishga qaratilgan uslubiy jihatlari 
buxgalteriya hisobi metodi elementlari darajasida o‘rganilgan. Empirik baza to‘rtta davlat tibbiyot tashkilotining 
2019–2025-yillardagi yillik moliyaviy hisobotlaridan iborat bo‘lib, ikki yuzdan ortiq imzolangan hisobot shaklini 
qamrab oladi. Tahlil uch bosqichda amalga oshirildi: elementlarning hisobotdagi aks etishi o‘rganildi, normativ 
tartibga solishning uch darajasi bajarilish holati bo‘yicha qiyoslandi hamda aniqlangan rivojlantirish yo‘nalishlari 
ularning uslubiy ahamiyati va qo‘llanish ko‘lami bo‘yicha tizimlashtirildi. Natijalar sakkizta elementdan bittasi 
to‘liq shakllanganini, oltitasi esa rivojlantirish uchun sezilarli salohiyatga ega ekanini ko‘rsatdi; kalkulyatsiya 
elementi bo‘yicha alohida hujjatlashtirishni shakllantirish imkoniyati mavjud bo‘lib, elementlarning o‘rtacha 
funksional darajasi 50 foizni tashkil etdi. Eskirish hisobining mavjud tizimi xizmatlar qiymatini yanada to‘liq 
shakllantirish uchun muhim asos yaratadi; uni xarajatlar tarkibida aks ettirish xizmatlarning to‘liq qiymatini 7,4–
11,0 foiz doirasida yanada aniq baholash imkonini beradi. Obyektlar kesimida eskirish darajasi 13,3 foizdan 
80,9 foizgacha bo‘lgan oraliqda kuzatildi. Normativ tartibga solishning birinchi va ikkinchi darajalari to‘liq 
bajarilgan bo‘lib, uchinchi darajada hisob siyosati, hujjat aylanmasi jadvali va ichki nazorat tartibini yanada 
rivojlantirish uchun qo‘shimcha amaliy imkoniyatlar mavjudligi aniqlandi. Tovar-moddiy zaxiralarning balansdan 
tashqarida hisobga olinadigan qismi balansda aks ettirilgan qismiga nisbatan o‘rtacha 1,38 barobar ko‘pligi 

ularni boshqarish va tahlil qilish imkoniyatlarini kengaytirish uchun muhim axborot manbaini shakllantiradi. O‘n 
ikki pozitsiyadan iborat uslubiy takomillashtirish yo‘nalishlari reyestri ishlab chiqildi, ulardan to‘rttasi ustuvor 
metodologik ahamiyatga ega bo‘lib, barcha o‘rganilgan tashkilotlar uchun dolzarb hisoblanadi. Reyestrdagi 
to‘qqizta yo‘nalishni yangi birlamchi hujjatlar ishlab chiqmasdan, mavjud shakllarga tegishli analitik kesim yoki 
izohlarni qo‘shish orqali samarali takomillashtirish mumkin.

Kalit so‘zlar: budjet hisobi, davlat sektori, davlat tibbiyot tashkilotlari, eskirish, hisob metodi elementlari, 
hisob siyosati, kalkulyatsiya, normativ tartibga solish.

Аннотация. Бухгалтерский учёт в государственных медицинских организациях надёжно выполняет 
функцию подтверждения исполнения сметы и формирует устойчивую информационную основу 
финансового управления. В статье исследуются методологические аспекты дальнейшего развития 
данной системы в направлении более точной оценки стоимости единицы медицинской услуги 
на уровне элементов метода бухгалтерского учёта. Эмпирическую базу исследования составили 
годовые финансовые отчёты четырёх государственных медицинских организаций за 2019–2025 годы, 
охватывающие более двухсот подписанных форм отчётности. Анализ проводился в три этапа: изучалось 
отражение элементов бухгалтерского учёта в отчётности, сопоставлялось выполнение требований трёх 
уровней нормативного регулирования, а выявленные направления развития систематизировались с 
учётом их методологической значимости и масштаба применения. Результаты показали, что из восьми 
элементов один сформирован в полном объёме, а шесть обладают значительным потенциалом 
для дальнейшего развития; по элементу калькуляции имеются возможности для формирования 
соответствующей системы документального обеспечения, при этом средний уровень функционирования 
элементов составил 50 процентов. Действующая система начисления износа создаёт важную основу 
для более полного определения стоимости медицинских услуг; его включение в состав затрат позволит 
уточнить полную стоимость услуг в пределах 7,4–11,0 процента. Уровень износа исследованных 
объектов варьируется от 13,3 до 80,9 процента. Требования первого и второго уровней нормативного 
регулирования выполняются в полном объёме, а третий уровень характеризуется дополнительными 
возможностями для дальнейшего развития учётной политики, графика документооборота и порядка 
внутреннего контроля. Забалансовая часть товарно-материальных запасов в среднем в 1,38 раза 
превышает их объём, отражённый на балансе, что формирует дополнительную информационную 
основу для совершенствования их учёта, анализа и управления. Разработан реестр из двенадцати 
направлений методологического совершенствования, четыре из которых имеют приоритетное значение 
и актуальны для всех исследуемых организаций. Девять направлений могут быть реализованы без 
разработки новых первичных документов — посредством добавления соответствующих аналитических 
разрезов или пояснений в действующие формы.

Ключевые слова: бюджетный учёт, государственный сектор, государственные медицинские 
организации, износ, элементы метода бухгалтерского учёта, учётная политика, калькуляция, нормативное 
регулирование.

K I R I S H
Sog‘liqni saqlash tizimi davlat tomonidan moliyalashtiriladigan ijtimoiy sohalarning muhim va ustuvor 

tarkibiy qismlaridan biri hisoblanadi. Davlat tibbiyot tashkilotlarida moliyaviy resurslardan oqilona va samarali 
foydalanish, xarajatlarning maqsadliligini ta’minlash hamda moliyaviy intizomni izchil mustahkamlashda 
buxgalteriya hisobining to‘g‘ri va tizimli tashkil etilishi muhim ahamiyat kasb etadi.

Bugungi kunda davlat sektorida buxgalteriya hisobini bosqichma-bosqich takomillashtirish, uning axborot 
imkoniyatlarini kengaytirish va davlat sektorida buxgalteriya hisobining xalqaro standartlari tamoyillari bilan 
uyg‘unlashtirish bo‘yicha izchil jarayonlar amalga oshirilmoqda. Davlat sektorida “Yagona schyotlar rejasi” 
budjet tashkilotlarida buxgalteriya hisobini yagona metodologik asosda tashkil etish, hisob ma’lumotlarining 
tizimliligi va taqqoslanuvchanligini ta’minlashga xizmat qiluvchi muhim vositalardan biridir.

Davlat tibbiyot tashkilotlari faoliyati o‘ziga xos tashkiliy va moliyaviy xususiyatlarga ega bo‘lib, bu holat 
buxgalteriya hisobining axborot-tahliliy imkoniyatlarini yanada kengaytirish uchun muhim shart-sharoit yaratadi. 
Jumladan, dori-darmon vositalari, tibbiy jihozlar, sarflash materiallari, laboratoriya reagentlari, bepul va pullik 
tibbiy xizmatlar, davlat dasturlari doirasidagi moliyalashtirish hamda turli manbalardan kelib tushadigan mablag‘lar 
hisobini yuritish buxgalteriya tizimining ko‘p yo‘nalishli va mazmunan boy axborot bazasini shakllantiradi.

Mazkur imkoniyatlar davlat tibbiyot tashkilotlarida buxgalteriya hisobining mavjud uslubiy yondashuvlarini 
yanada rivojlantirish, ularning amaliy samaradorligini oshirish va boshqaruv qarorlarini qo‘llab-quvvatlovchi 
axborot bazasini kengaytirish uchun mustahkam ilmiy-amaliy asos yaratadi.

Davlat tibbiyot tashkilotlarida yil yakunlari bo‘yicha ko‘plab moliyaviy hisobot shakllari belgilangan tartibda 
shakllantiriladi, tekshiruvdan o‘tkaziladi va arxivlashtiriladi. Mazkur hisobotlar moliyaviy intizom va smeta 
ijrosini baholash uchun muhim axborot manbai bo‘lib xizmat qiladi. Shu bilan birga, ushbu axborot bazasidan 
foydalanib, bir bemorga to‘g‘ri keladigan xarajatlar, alohida tibbiy xizmatlarning qiymati va resurslardan 
foydalanish samaradorligi kabi qo‘shimcha boshqaruv ko‘rsatkichlarini shakllantirish imkoniyatlari mavjud. Bu 
esa amaldagi buxgalteriya hisobi tizimining mavjud salohiyatidan yanada samarali foydalanish, uning analitik 
imkoniyatlarini kengaytirish va zamonaviy boshqaruv ehtiyojlariga mos ravishda izchil rivojlantirishga xizmat 
qiladi.

M A V Z U G A  O I D  A D A B I Y O T L A R  S H A R H I
Davlat sektorida buxgalteriya hisobini rivojlantirish va zamonaviy talablar asosida takomillashtirish 

masalalari xorijiy ilmiy adabiyotlarda keng va izchil o‘rganib kelinmoqda. So‘nggi o‘n yillikda mazkur 
yo‘nalishdagi tadqiqotlar ko‘lami yanada kengayib, hisob tizimini institutsional muhit, boshqaruv 
samaradorligi va xalqaro standartlar bilan uyg‘unlashtirishga qaratilgan yangi yondashuvlar shakllandi. 
Lyuder tomonidan ishlab chiqilgan kontingent modeli hisob tizimidagi islohotlar natijadorligini mamlakatning 
ma’muriy va institutsional xususiyatlari bilan uyg‘un holda baholash zarurligini asoslaydi [16]. Xepvort hisob 
tizimini rivojlantirishda puxta tayyorgarlik, tashkiliy muvofiqlashtirish va bosqichma-bosqich yondashuv 
muhim ahamiyat kasb etishini ko‘rsatgan [8]. Lapsley va boshqalar hisoblash metodini tegishli institutsional 
va tashkiliy mexanizmlar bilan uyg‘unlashtirish hisob axborotining sifatini yanada oshirishga xizmat 
qilishini ta’kidlagan [15]. Masoud 173 ta yurisdiksiya bo‘yicha panel ma’lumotlari asosida Davlat sektorida 
buxgalteriya hisobining xalqaro standartlarini qabul qilish natijadorligini baholab, institutsional muhitning 
muhim rolini aniqlagan [18]. Kristiaens va boshqalar esa xalqaro standartlarning turli mamlakatlarda milliy 
institutsional xususiyatlar bilan uyg‘unlashgan holda o‘ziga xos va amaliy jihatdan ahamiyatli natijalar 
berishini qayd etgan [5].

O‘zbekiston sharoitida ham davlat sektorida buxgalteriya hisobi va hisobotini rivojlantirish bo‘yicha 
salmoqli ilmiy izlanishlar amalga oshirilgan. Birinchi yo‘nalish budjetdan tashqari mablag‘lar hisobini 
takomillashtirish masalalariga qaratilgan [20; 21]. Ikkinchi yo‘nalishda esa budjet hisobi va hisobotining 
samaradorligini indekslar asosida baholashning ilmiy-uslubiy yondashuvlari shakllantirilgan. A.A. Ostonoqulov 
va A.Sh. Kuliboyev 2020–2025-yillar ma’lumotlari asosida budjet hisobi va hisobotining samaradorlik modelini 
ishlab chiqib, umumiy indeks 2,12 dan 3,72 gacha oshganini, ijtimoiy natija ko‘rsatkichi esa 2,7 darajasida 
shakllanganini ko‘rsatgan [22]. Mazkur natijalar budjet hisobi va hisobotining tashkiliy-uslubiy asoslari izchil 
rivojlanayotganini hamda uning axborot-tahliliy imkoniyatlarini yanada kengaytirish uchun mustahkam zamin 
shakllanganini ko‘rsatadi.

Mavjud ilmiy adabiyotlar hisob metodi klassik elementlarini amaliy hujjatlar asosida yanada chuqurroq 
o‘rganish uchun keng metodologik imkoniyatlar mavjudligini ko‘rsatadi. Hujjatlashtirish, inventarizatsiya, 
baholash, hisobvaraqlar tizimi, ikkiyoqlama yozuv, balans umumlashtirish, kalkulyatsiya va hisobot kabi 
elementlar nazariy jihatdan atroflicha yoritilgan. Ushbu nazariy asoslarni tashkilotlarning amaldagi hujjatlari 
bilan uyg‘un holda empirik baholash esa mazkur ilmiy yo‘nalishning amaliy ahamiyatini yanada oshirish, hisob 
tizimining funksional imkoniyatlarini chuqurroq ochib berish va yangi ilmiy xulosalarni shakllantirishga xizmat 
qiladi.

Maqolaning maqsadi mavjud ilmiy va metodologik yondashuvlarni yanada rivojlantirish asosida davlat 
tibbiyot tashkilotlarida hisob metodi elementlarining amaldagi funksional holatini baholash, ularning samarali 
jihatlarini tizimlashtirish, takomillashtirish imkoniyatlarini reyestr shaklida umumlashtirish hamda ushbu 
yo‘nalishlarning ta’sirini miqdoriy jihatdan ifodalashdan iborat. Tadqiqotning ilmiy yangiligi uch asosiy jihatda 
namoyon bo‘ladi: birinchidan, hisob metodi elementlari tashkilotlarning amaldagi hujjatlari asosida alohida 
baholanadi; ikkinchidan, normativ tartibga solishning uch darajasi ularning amaliy bajarilish holati nuqtayi 
nazaridan qiyosiy tahlil qilinadi; uchinchidan, aniqlangan rivojlantirish yo‘nalishlari metodologik ahamiyati 
va qo‘llanish ko‘lami bo‘yicha tizimlashtiriladi. Mazkur yondashuv davlat tibbiyot tashkilotlarida buxgalteriya 
hisobining axborot-tahliliy salohiyatini yanada kengaytirish va boshqaruv qarorlarini qo‘llab-quvvatlash 
imkoniyatlarini rivojlantirishga xizmat qiladi.

T A D Q I Q O T  M E T O D O L O G I YA S I
Tadqiqot to‘rtta davlat tibbiyot tashkilotining 2019–2025-yillardagi moliyaviy hisobot ma’lumotlariga 

asoslanadi. Tadqiqot obyektlari ixtisoslashuvi va faoliyat ko‘lami jihatidan turlicha bo‘lib, respublika darajasidagi 
reabilitatsiya markazi, gematologiya markazi, ruhiy salomatlik markazi hamda viloyat somatik shifoxonasini 
qamrab oladi. Obyektlarning bunday xilma-xilligi davlat tibbiyot tashkilotlarida buxgalteriya hisobi amaliyotini 

turli faoliyat yo‘nalishlari kesimida kompleks baholash imkonini beradi. Tadqiqot matnida ushbu tashkilotlar O1, 
O2, O3 va O4 kodlari bilan belgilanadi.

Tahlil uchun shakllantirilgan yillik moliyaviy hisobotlar bazasi ikki yuzdan ortiq imzolangan hisobot shakllarini 
qamrab oladi va tadqiqot uchun keng axborot asosini yaratadi. Yillik moliyaviy hisobot tarkibiga to‘qqizta asosiy 
hisobot shakli kiradi: balans, smeta ijrosi, jamg‘arma mablag‘lari harakati, boshqa budjetdan tashqari resurslar, 
valyuta mablag‘lari, moliyaviy natijalar, aktivlar harakati, qarzlar jamlanmasi va tarmoq bo‘yicha statistik 
hisobot. Mazkur shakllarning birgalikda o‘rganilishi hisob jarayonlarini moliyaviy, tashkiliy va tahliliy jihatdan har 
tomonlama baholash imkonini beradi.

Moliyaviy hisobot shakllari bilan bir qatorda, tashkilotlarning ichki buyruqlari, hisob siyosatiga oid hujjatlari 
hamda inventarizatsiya materiallari ham o‘rganildi. Ushbu qo‘shimcha manbalar hisob tizimining amaliy tashkil 
etilishi, ichki tartib-taomillari va axborot imkoniyatlarini yanada chuqurroq tahlil qilish uchun muhim metodologik 
asos bo‘lib xizmat qiladi.

1-jadval
Tadqiqotning hujjat bazasi va buxgalteriya hisobi tizimini rivojlantirish yo‘nalishlari bilan bog‘liqligi

Hujjat guruhi Shakllar 
soni Yillar Bog‘liq 

muammolar Olinadigan ma’lumot

Balans va unga ilova qilinadigan 
shakllar 28 7 1, 2, 6 Aktiv va majburiyatlar tuzilmasi

Xarajatlar smetasi ijrosi 27 7 2, 4, 5, 7 Kassa va haqiqiy xarajat

Budjetdan tashqari mablag‘lar 49 7 3, 5, 6 Kanallar tuzilmasi

Moliyaviy natijalar 14 5 7, 8 Daromad va xarajat farqi

Nomoliyaviy aktivlar harakati 28 7 3, 8 Kirim, chiqim, eskirish

Statistik hisobot 24 7 4, 10 Koyka, koyka-kun, shtat

Ichki hujjatlar (so‘ralgan) 0 — 1, 9, 11, 12 Hisob siyosati, nazorat tartibi

Baholash uch bosqichda amalga oshirildi. Dastlabki bosqichda har bir hisob elementi bo‘yicha uning 
hisobot hujjatlarida aks etish darajasi va amaliy namoyon bo‘lishi o‘rganildi. Baholash mezoni sifatida element 
natijasining tegishli hujjatlarda qay darajada ifodalanganligi qabul qilindi. Natijasi to‘liq aks etgan element yuqori 
funksional darajada, ayrim jihatlari aks etgan element esa rivojlanish salohiyatiga ega funksional holat sifatida 
baholandi. Mazkur yondashuv hisob metodi elementlarining amaliy qo‘llanish darajasini tizimli baholash hamda 
ularning mavjud imkoniyatlarini yanada chuqurroq aniqlashga xizmat qildi.

Ikkinchi bosqichda normativ tartibga solishning uch darajasi kompleks tarzda o‘rganildi. Birinchi daraja 
qonunchilik hujjatlari va budjet hisobi standartlarini, ikkinchi daraja vazirlik darajasidagi me’yoriy-uslubiy 
qoidalarni, uchinchi daraja esa tashkilotlarning ichki hisob hujjatlarini qamrab oldi. Har bir daraja bo‘yicha 
tegishli hujjatlar ro‘yxati shakllantirilib, ularning amaliyotda qo‘llanishi arxiv materiallari asosida tasdiqlandi. Bu 
yondashuv normativ tartibga solish tizimining izchilligi va amaliy imkoniyatlarini har tomonlama baholash uchun 
mustahkam metodologik asos yaratdi.

Uchinchi bosqichda hisob tizimini yanada rivojlantirish imkoniyatlari maxsus reyestrda tizimlashtirildi. Har bir 
yo‘nalish ikki mezon — metodologik ahamiyati va obyektlar kesimidagi qo‘llanish ko‘lami — asosida baholandi. 
Metodologik ahamiyat uch darajali shkala bo‘yicha belgilandi: hisobot ko‘rsatkichlarining mazmuni va axborot 
qiymatini sezilarli darajada boyitishga xizmat qiladigan yo‘nalishlar yuqori darajaga, tahliliy imkoniyatlarni 
yanada kengaytiradigan yo‘nalishlar esa o‘rta darajaga kiritildi. Mazkur yondashuv mavjud hisob tizimining 
samarali jihatlarini saqlab qolgan holda, uning axborot-tahliliy salohiyatini bosqichma-bosqich rivojlantirish 
uchun ustuvor yo‘nalishlarni belgilash imkonini beradi.

1-rasm. Hisob uslubiyatini rivojlantirish imkoniyatlarining shakllanish zanjiri

T A H L I L  V A  N A T I J A L A R
Hisob metodi elementlarini alohida tahlil qilish ularning amaliy qo‘llanish darajasi va rivojlanish salohiyatini 

har tomonlama baholash imkonini berdi. Hujjatlashtirish elementi to‘liq va barqaror shakllangan bo‘lib, har bir 
xo‘jalik operatsiyasi birlamchi hujjatlar asosida belgilangan tartibda rasmiylashtiriladi. Mazkur amaliyot barcha 
o‘rganilgan tashkilotlarda izchil qo‘llanib, buxgalteriya hisobining ishonchli hujjat bazasini shakllantiradi.

Qolgan oltita element bo‘yicha ham amaliy mexanizmlar shakllangan bo‘lib, ularning mavjud imkoniyatlarini 
yanada kengaytirish va axborot-tahliliy salohiyatini oshirish uchun qulay metodologik asos mavjud. 
Ushbu elementlarni bosqichma-bosqich rivojlantirish hisob ma’lumotlarining boshqaruv qarorlarini qo‘llab-
quvvatlashdagi ahamiyatini yanada oshirishga xizmat qiladi.

Kalkulyatsiya elementi bo‘yicha xizmatlar qiymatini yanada batafsil va tizimli shakllantirishga xizmat qiluvchi 
alohida hisob mexanizmlarini rivojlantirish uchun istiqbolli imkoniyatlar mavjud. Mazkur yo‘nalishni amaldagi 
hisob tizimiga integratsiya qilish davlat tibbiyot tashkilotlarida xarajatlar tarkibini chuqurroq tahlil qilish, xizmatlar 
qiymatini aniqroq baholash va boshqaruv axborotining amaliy ahamiyatini yanada oshirish imkonini beradi.

2-jadval
Hisob metodi elementlarining amaldagi holati va istiqbolli rivojlanish yo‘nalishlari

Element Ish qobiliyati, 
% Nimasi ishlaydi Nimasi ishlamaydi

Hujjatlashtirish 100 Birlamchi hujjat majburiy —

Inventarizatsiya 50 Natija balansda aks etadi Chetlanish tarkibi ochilmaydi

Baholash 50 Boshlang‘ich qiymat qayd etiladi Qayta baholash izohlanmaydi

Hisobvaraqlar tizimi 50 Sintetik daraja to‘liq Tahliliy kesim tor

Ikkiyoqlama yozuv 50 Registrda uzilmaydi Jamlashda uziladi

Balans umumlashtirish 50 Shakl to‘ldiriladi Izohlar berilmaydi

Kalkulyatsiya 0 Iz topilmadi Tannarx o‘lchanmaydi

Hisobot 50 Shakllar topshiriladi To‘plam chala

O‘rtacha 50 — —

Sakkizta hisob elementidan oltitasida amaliy faoliyat uchun zarur funksional mexanizmlar shakllangan 
bo‘lib, ularning axborot imkoniyatlarini hisobot shakllarida yanada to‘liqroq namoyon etish salohiyati mavjud. 
Ushbu elementlar o‘z natijalarini hisob registrlarida izchil shakllantiradi, bu esa keyingi bosqichda tegishli analitik 
kesimlarni kengaytirish orqali hisobotlarning axborot mazmunini yanada boyitish imkonini beradi. Ikkiyoqlama 
yozuv elementi bunga yaqqol misol bo‘lib, hisob registrlari darajasida barqaror va izchil qo‘llanadi. Jamlash 
bosqichida esa artikulyatsiya ko‘rsatkichlarini yanada uyg‘unlashtirish hisob ma’lumotlarining o‘zaro bog‘liqligi 
va tahliliy qiymatini oshirishga xizmat qilishi mumkin.

Eskirish hisobi bo‘yicha ham mustahkam amaliy asos shakllangan. Eskirish muntazam ravishda 
hisoblanadi va hisobot shakllarida alohida satrda aks ettiriladi. Mazkur ma’lumotlarni xizmat xarajatlari tarkibi 
bilan yanada chuqurroq integratsiya qilish xizmatlarning iqtisodiy qiymatini to‘liqroq va aniqroq baholash 
imkoniyatini kengaytiradi. Kuzatuv davomida obyektlar kesimida eskirish darajasi 13,3 foizdan 80,9 
foizgacha bo‘lgan oraliqda qayd etildi. Ushbu ko‘rsatkichlarni xizmat xarajatlari tarkibida tizimli aks ettirish 
xizmatlarning to‘liq qiymatini 7,4–11,0 foiz doirasida yanada mukammal baholashga, resurslardan foydalanish 
samaradorligini chuqurroq tahlil qilishga va boshqaruv qarorlarining axborot asosini mustahkamlashga 
xizmat qiladi.

2–rasm. Usul elementlarining ish qobiliyati, 
eskirish darajasi va to‘liq qiymatning kam ko‘rsatilishi1

Ikkinchi muhim natija normativ tartibga solish tizimining dastlabki ikki darajasida yuqori darajadagi izchillik, 
tartiblilik va ijro madaniyati shakllanganini ko‘rsatdi. Birinchi va ikkinchi darajadagi talablar to‘liq bajariladi: 
amaldagi standartlar izchil qo‘llanadi, vazirlik tomonidan belgilangan hisobot shakllari o‘z vaqtida taqdim etiladi, 
hujjatlar esa belgilangan tartib va talablar asosida rasmiylashtiriladi. Bu natijalar davlat tibbiyot tashkilotlarida 
normativ talablarni bajarish bo‘yicha mustahkam amaliy tajriba, barqaror hisob intizomi va samarali tashkiliy 
mexanizm shakllanganini ko‘rsatadi.

Uchinchi daraja esa ushbu shakllangan tajribani tashkilotlarning ichki metodologik bazasini yanada 
boyitishga yo‘naltirish uchun muhim imkoniyatlarni ochib beradi. Hisob siyosati bayoni, hujjatlar aylanishi 
jadvali va ichki nazorat tartibini alohida ichki hujjatlar sifatida rivojlantirish tashkilotlarning mavjud hisob tizimini 
yanada tizimli, shaff of va boshqaruv ehtiyojlariga mos shaklda takomillashtirishga xizmat qiladi. Tahlil natijalari 
xodimlarning tashqi normativ talablarni yuqori saviyada bajarish bo‘yicha yetarli tajriba va malakaga ega ekanini 
ko‘rsatdi. Mazkur salohiyatni ichki metodologik hujjatlarni rivojlantirishga tatbiq etish hisob tizimining amaliy 
imkoniyatlarini yanada kengaytirishi mumkin.

Uchinchi darajani izchil rivojlantirish buxgalteriya hisobining ichki uyg‘unligini va analitik salohiyatini yanada 
mustahkamlash imkonini beradi. Xususan, hisob siyosati bayonida amortizatsiya usuli, zaxiralarni baholash 
tartibi va xarajatlarni davrlar bo‘yicha taqsimlash tamoyillarini aniq belgilash hisob ma’lumotlarining izchilligi, 
taqqoslanuvchanligi va boshqaruv uchun axborot qiymatini oshiradi.

Kuzatuv davomida balansdan tashqari hisobda aks ettirilgan tovar-moddiy zaxiralar hajmi balansda aks 
ettirilgan zaxiralarga nisbatan o‘rtacha 1,38 barobar ko‘p ekani qayd etildi. Ushbu ko‘rsatkich zaxiralar harakati 

1 Tadqiqot obyektlarining moliyaviy hisobot ma‘lumotlari asosida muallif hisob-kitoblari.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 543

2026-yil, sentabr. 9-son, II-qism

va tarkibi bo‘yicha keng axborot bazasi mavjudligini ko‘rsatadi hamda ularni yanada chuqurroq tahlil qilish, 
hisob tizimiga integratsiya etish va boshqaruv qarorlarini qo‘llab-quvvatlash imkoniyatlarini kengaytirish uchun 
muhim amaliy asos yaratadi.

3-jadval
Normativ tartibga solish darajalarining shakllangan holati va istiqbolli rivojlanish yo‘nalishlari

Daraja Talab qilinadigan 
hujjat Mavjud Bajarilish, % Talab manbai

I daraja – qonun va budjet hisobi standartlari 4 4 100 Tashqi majburiyat

II daraja – vazirlik qoidalari va shakllari 6 6 100 Tashqi majburiyat

III daraja – tashkilotning ichki hujjatlari 4 0 0 Ixtiyoriy

Jami 14 10 71,4 —

3-rasm. Normativ darajalarning bajarilishi va 
tovar-moddiy zaxiralar hisobini rivojlantirish imkoniyatlari

Yakuniy bosqich natijasida o‘n ikki pozitsiyadan iborat takomillashtirish yo‘nalishlari reyestri shakllantirildi. 
Ulardan to‘rttasi barcha o‘rganilgan obyektlar uchun umumiy ahamiyatga ega bo‘lib, ustuvor metodologik 
yo‘nalishlar sifatida baholandi. Mazkur guruh hisob siyosatini yanada tizimlashtirish, xarajat markazlari bo‘yicha 
analitik kesimlarni rivojlantirish, eskirish summalarini xarajatlar tarkibida aks ettirish imkoniyatlarini kengaytirish 
hamda kalkulyatsiya bo‘yicha alohida hujjatlashtirish mexanizmini shakllantirish kabi yo‘nalishlarni qamrab 
oladi.

Reyestrni guruhlash hisob tizimini rivojlantirishning ustuvor yo‘nalishlarini yanada aniqroq ko‘rsatdi. 
Takomillashtirish yo‘nalishlarining uchdan bir qismi xarajatlar hisobi va kalkulyatsiya bilan bog‘liq bo‘lib, bu 
xizmatlar qiymatini yanada aniq va kompleks baholash imkoniyatlarini kengaytirishga xizmat qiladi. Baholash 
va inventarizatsiya yo‘nalishida uchta, hisobot va nazorat yo‘nalishida ham uchta pozitsiya shakllantirildi. Hisob 
siyosati va ichki tartib-taomillar guruhida ikkita ustuvor yo‘nalish ajratilib, ularni rivojlantirish boshqa hisob 
elementlarining o‘zaro uyg‘unligi, axborot sifati va tahliliy salohiyatini yanada mustahkamlash uchun muhim 
metodologik asos yaratadi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz544

2026-yil, sentabr. 9-son, II-qism

4–rasm. Uslubiy muammolar reyestrining og‘irlik, tarqalganlik va guruhlar kesimidagi taqsimoti2

4–jadval
Uslubiy muammolar reestri va ularga mos yechimlar3

Kod Muammoning mazmuni Og‘irlik Tarqalganlik Taklif etilgan yechim
P1 Hisob siyosati rasmiylashtirilmagan Yuqori Barcha Beshta pozitsiyali majburiy bayon

P2 Xarajat markazi kesimi yo‘q Yuqori Barcha Uch darajali analitik kod

P3 Eskirish xarajatga o‘tkazilmaydi Yuqori Barcha Kapital iste’molini xarajatga kiritish

P4 Kalkulyatsiya hujjati topilmadi Yuqori Barcha Taqsimlash bazasini normativ belgilash

P5 Natura oqimi ajratilmagan Yuqori Ko‘pchilik Haqiqiy xarajat ustunini ikkiga bo‘lish

P6 Moliyalashtirish kanallari jamlanmaydi O‘rtacha Barcha Yig‘uvchi ustun qo‘shish

P7 Shakllararo tekshiruv o‘rnatilmagan Yuqori Ko‘pchilik Nazorat qoidalarini tizimga kiritish

P8 Inventarizatsiya natijasi izohsiz O‘rtacha Ko‘pchilik Chetlanish tarkibini ochish

P9 Qayta baholash asoslanmagan O‘rtacha Ayrim Qiyoslanuvchanlik protokoli

P10 Xarajat tasnifi  intizomi past O‘rtacha Ko‘pchilik “Boshqa xarajatlar”ga chegara

P11 Zaxiraning katta qismi balansdan 
tashqarida O‘rtacha Ko‘pchilik Natura ta’minotini tan olish tartibi

P12 Shakl o‘zgarganda qiyoslanuvchanlik 
uziladi O‘rtacha Ayrim Eski va yangi satrlar mosligi jadvali

Uslubiy yondashuvlarning amaliy rivojlanish darajasi hisobot ko‘rsatkichlarining shakllanishida ham yaqqol 
namoyon bo‘ladi. Mazkur holatni uchta amaliy misol orqali ko‘rsatish mumkin.

Birinchi misol zaxiralar aylanishiga tegishli. Hisob siyosatini yanada tizimlashtirish markazlashgan tartibda 
olingan dori vositalarini barcha obyektlarda yagona va uyg‘un tamoyillar asosida aks ettirish imkoniyatini 
kengaytiradi. Kuzatuv natijalarida zaxiralar aylanish davri obyektlar kesimida 13,5 kundan 4 332,5 kungacha 
bo‘lgan oraliqda shakllangan. Ushbu ko‘rsatkichlar zaxiralarni tan olish va tasnifl ash yondashuvlarini yanada 
uyg‘unlashtirish orqali hisobot ma’lumotlarining qiyoslanuvchanligi va tahliliy qiymatini oshirish uchun muhim 
metodologik imkoniyatlar mavjudligini ko‘rsatadi.

Ikkinchi misol xarajatlar tasnifi  bilan bog‘liq. Xarajatlarni taqsimlash bazasini ichki uslubiy hujjatlarda 
aniq belgilash va tegishli mezonlarni hujjatlashtirish hisobot ma’lumotlarining izchilligi, shaff ofl igi va tahliliy 
mazmunini yanada boyitadi. Kuzatuv davrida “boshqa xarajatlar” moddasining ulushi ayrim yillarda 30 foizdan 
yuqori darajada shakllangan va keyingi davrlarda sezilarli o‘zgarishlar kuzatilgan. Mazkur dinamika xarajatlarni 

2 Muallif ishlanmasi va bahosi.  
3 Muallif ishlanmasi va bahosi.  

yanada batafsil analitik kesimlarda aks ettirish va ularning iqtisodiy mazmunini chuqurroq yoritish uchun 
qo‘shimcha imkoniyat yaratadi.

Uchinchi misol qiyoslanuvchanlik bilan bog‘liq. Hisobot shakllari yangilanganda eski va yangi satrlar 
o‘rtasidagi muvofiqlikni aks ettiruvchi izohli jadvallardan foydalanish vaqt qatorlarining uzluksizligi va 
ma’lumotlarning o‘zaro bog‘liqligini yanada mustahkamlashi mumkin. Kuzatilgan tibbiyot tashkilotlaridan birida 
2024-yilga o‘tishda aktivlarning qiymat bazasi qayta ko‘rib chiqilgan. Bunday o‘zgarishlarga tegishli izohlarni 
kiritish ikki davr ko‘rsatkichlarini yanada aniqroq qiyoslash va tahlil qilish imkonini kengaytiradi.

Ushbu uch misolning umumiy jihati shundan iboratki, amaldagi hujjatlar belgilangan tartibda rasmiylashtirilgan, 
imzolangan va qabul qilingan. Shu bilan birga, tanlov mezonlarini yanada batafsil hujjatlashtirish bir xil iqtisodiy 
hodisalarni turli obyektlarda uyg‘un yondashuvlar asosida aks ettirishga hamda hisobot ko‘rsatkichlarining 
qiyosiy va analitik ahamiyatini oshirishga xizmat qiladi.

Olingan natijalar xorijiy adabiyotlarda ilgari surilgan bir qator ilmiy xulosalarni yanada boyitadi. Lapsley va 
boshqalarning hisoblash metodining samaradorligi uni tegishli tashkiliy va uslubiy mexanizmlar bilan uyg‘un 
qo‘llashga bog‘liq ekanligi haqidagi fikri [15] mazkur tadqiqot natijalari bilan qo‘shimcha ravishda tasdiqlanadi. 
Jumladan, eskirish summalarining muntazam hisoblanishi mavjud tizimning muhim afzalligi hisoblanadi, ushbu 
ko‘rsatkichlarni xarajatlar tarkibiga integratsiya qilish esa hisob ma’lumotlarining iqtisodiy mazmunini yanada 
boyitish imkonini beradi. Karnegi va Vest tomonidan yoritilgan hisobning hisobdorlik salohiyati masalasi ham 
mazkur natijalar asosida qo‘shimcha ilmiy mazmun kasb etadi [4].

Normativ tartibga solishning uchinchi darajasini rivojlantirish institutsional nazariya nuqtayi nazaridan ham 
muhim ilmiy va amaliy imkoniyatlarni namoyon etadi. Majburiy izomorfizm konsepsiyasiga ko‘ra, tashqi normativ 
talablar tashkilotlarda umumiy va barqaror tashkiliy amaliyotlarning shakllanishiga ko‘maklashadi [6]. Mazkur 
kuzatuv natijalari tashqi talablar asosida shakllangan yuqori ijro intizomi va amaliy tajribani tashkilotlarning 
ichki metodologik mexanizmlarini yanada rivojlantirishga samarali tatbiq etish mumkinligini ko‘rsatadi. Masoud 
panel tahlilida institutsional muhitning kuchi standartlarni qo‘llash natijadorligini belgilashini ko‘rsatgan [18]. 
Mazkur tadqiqotning mikrodarajadagi natijalari ushbu ilmiy xulosani tashkilot ichidagi hisob jarayonlari nuqtayi 
nazaridan yanada boyitadi.

A.A. Ostonoqulov va A.Sh. Kuliboyev tomonidan baholangan indeksning ijtimoiy natija komponenti 
bo‘yicha aniqlangan rivojlanish salohiyati [22] mazkur tadqiqot natijalari bilan mazmunan uyg‘unlashadi. 
Ijtimoiy natijalarni hisobotda yanada to‘liq ifodalashda xizmat birligi qiymatini aniqlash muhim ahamiyatga ega. 
Kalkulyatsiya elementini rivojlantirish esa ushbu ko‘rsatkichni shakllantirish va undan boshqaruv jarayonlarida 
foydalanish imkoniyatlarini kengaytiradi. Shu jihatdan ikki tadqiqot bir-birini to‘ldirib, makrodarajadagi natijalarni 
mikrodarajadagi hisob uslubiyatini rivojlantirish imkoniyatlari bilan bog‘lashga xizmat qiladi.

Amaliy jihatdan muhim natija shundaki, aniqlangan o‘n ikki takomillashtirish yo‘nalishining aksariyatini 
mavjud hujjatlar tizimi doirasida samarali amalga oshirish mumkin. Ularning to‘qqiztasi amaldagi shakllarga 
tegishli analitik kesim, ustun yoki izohlarni qo‘shish orqali rivojlantirilishi mumkin. Xarajat markazlari modelini 
joriy etish hisobvaraqlar rejasini yanada takomillashtirish bilan bog‘liq bo‘lib, zarur dastlabki ma’lumotlarning 
amaldagi shakllarda mavjudligi ushbu jarayonni bosqichma-bosqich va samarali tashkil etish uchun qulay asos 
yaratadi.

Tadqiqot qamrovi kelgusida mazkur ilmiy yo‘nalishni yanada kengaytirish uchun muhim asos yaratadi. 
To‘rtta davlat tibbiyot tashkiloti misolida olingan natijalar keyingi bosqichlarda kengroq tanlov asosida boyitilishi 
va chuqurlashtirilishi mumkin. Metodologik ahamiyat va tarqalganlik ko‘rsatkichlarini kengroq ekspertlar guruhi 
ishtirokida baholash kelgusida metodikaning amaliy imkoniyatlarini yanada oshiradi. Ichki hujjatlar holatining 
arxiv materiallari va tashkilotlarga yuborilgan so‘rovlar asosida o‘rganilgani esa keyingi tadqiqotlarda qo‘shimcha 
axborot manbalarini jalb qilish uchun mustahkam metodologik zamin yaratadi.

X U L O S A  V A  T A K L I F L A R
Tadqiqot davlat tibbiyot tashkilotlarida hisob metodi elementlarining amaliy qo‘llanish darajasi, 

shakllangan imkoniyatlari va istiqboldagi rivojlanish yo‘nalishlarini baholashga qaratildi. Olingan natijalar hisob 
tizimida muhim funksional asos shakllanganini ko‘rsatdi. Sakkizta elementdan biri to‘liq va barqaror faoliyat 
ko‘rsatadi, oltita elementda esa mavjud amaliy mexanizmlarni yanada rivojlantirish va ularning axborot-tahliliy 
imkoniyatlarini kengaytirish uchun sezilarli salohiyat mavjud. Kalkulyatsiya elementi bo‘yicha xizmatlar qiymatini 
tizimli shakllantirishga xizmat qiluvchi alohida hujjatlashtirish mexanizmini rivojlantirish istiqbollari mavjud. 
Elementlarning o‘rtacha funksional darajasi 50 foizni tashkil etib, bu mavjud hisob tizimini keyingi bosqichda 
yanada takomillashtirish uchun mustahkam metodologik asos yaratadi.

Tahlil natijalari amaldagi hisobot shakllari smeta ijrosini tasdiqlash vazifasini izchil va samarali bajarishini 
ko‘rsatdi. Shu bilan birga, mavjud axborot bazasidan yanada kengroq foydalanish orqali xizmatlar qiymatini 

baholash, xarajatlarni tahlil qilish va boshqaruv qarorlarini axborot bilan ta’minlash imkoniyatlarini kengaytirish 
mumkin. Hisob metodi elementlari registrlar darajasida barqaror shakllanadi, ularning natijalarini jamlash va 
hisobot bosqichlari bilan yanada chuqurroq integratsiya qilish esa mavjud tizimning tahliliy qiymatini oshirishga 
xizmat qiladi.

Normativ tartibga solishning dastlabki ikki darajasida shakllangan yuqori ijro intizomi va amaliy tajriba 
uchinchi darajadagi ichki metodologik bazani yanada boyitish uchun qulay shart-sharoit yaratadi. Hisob 
siyosati, hujjatlar aylanishi jadvali va ichki nazorat tartibini tizimli rivojlantirish hisob jarayonlarining izchilligi, 
shaffofligi va qiyoslanuvchanligini yanada mustahkamlashi mumkin. Hisob siyosatida metodlarni tanlash va 
qo‘llash tamoyillarini aniq belgilash esa mavjud amaliy tajribani yagona metodologik tizimda umumlashtirish va 
undan samarali foydalanish imkonini beradi.

Tadqiqot natijasida shakllantirilgan o‘n ikki pozitsiyadan iborat rivojlantirish yo‘nalishlari reyestri keyingi 
ilmiy va amaliy izlanishlar uchun muhim metodologik platforma yaratadi. Istiqboldagi birinchi yo‘nalish sifatida 
xarajat markazlari modelini davlat tibbiyot tashkilotlaridan birida tajriba-sinov tarzida qo‘llash va uning hisobot 
ko‘rsatkichlari hamda boshqaruv axborotini boyitishdagi samaradorligini baholash taklif etiladi. Ikkinchi yo‘nalish 
hisob siyosatini tashkilot darajasida yanada tizimli shakllantirish va uning amaliy natijadorligini kengroq tanlov 
asosida o‘rganishdan iborat.

Umuman olganda, tadqiqot davlat tibbiyot tashkilotlarida buxgalteriya hisobining barqaror tashkiliy 
bazasi, shakllangan ijro intizomi va boy amaliy tajribasi mavjudligini ko‘rsatdi. Ushbu salohiyatdan yanada 
samarali foydalanish hisob tizimining axborot-tahliliy imkoniyatlarini kengaytirish, xizmatlar qiymatini aniqroq 
shakllantirish, resurslardan foydalanish samaradorligini chuqurroq baholash va boshqaruv qarorlarini zamonaviy 
axborot bilan ta’minlashga xizmat qiladi.

